ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ,ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Չնայած հարկադիր կատարման ոլորտում վերջին տասնամյակների ընթացքում իրականացված մի շարք բարեփոխումներին՝ Հայաստանի Հանրապետությունում դեռևս առկա է հարկադիր կատարման համակարգի գործունեության արդյունավետության բարձրացման հրատապ անհրաժեշտություն։ Հարկադիր կատարումն ապահովող ծառայության (այսուհետ՝ Ծառայություն) գործունեության արդյունավետության բարձրացման գործում կարևորագույն նշանաակություն ունի հարկադիր կատարողի պատշաճ վարձատրությունը, հարկադիր կատարողների համար սոցիալական պատշաճ երաշխիքներ ապահովելը, այդ գործիքակազմի ներդրմամբ Ծառայությունում բարձր մասնագիտական պատրաստվածություն ունեցող աշխատակիցների ներգրավումը։
Ներկայումս հարկադիր կատարողի հետ կապված հարաբերությունները կարգավորվում են «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով (այսուհետ՝ Օրենք), որի 6-րդ հոդվածի հիման վրա հարկադիր կատարողի՝ որպես պետական ծառայության պաշտոն զբաղեցնող անձի աշխատանքի վարձատրությունը կազմված է նույն օրենքով սահմանված հիմնական աշխատավարձից, լրացուցիչ աշխատավարձից և պարգևատրումներից։ Օրենքի 9-րդ հավելվածի հիման վրա ծառայության նոր անցած հարկադիր կատարողի աշխատանքի վարձատրության համար սահմանվել է 1.96 գործակից, որի հիման վրա հարկադիր կատարողին վճարվող աշխատավարձը հարկերի և պարտադիր այլ վճարների հաշվառմամբ կազմում է 129․634 ՀՀ դրամ, իսկ ավագ հարկադիր կատարողի համար՝ 150․799 ՀՀ դրամ։ Ծառայությունում հարկադիր կատարման ծառայության գլխավոր և առաջատար խմբի պաշտոն զբաղեցնող բոլոր անձանց (ներառյալ՝ բաժնի պետի, բաժնի պետի տեղակալի, բաժանմունքի պետի, գլխավոր խորհրդատուի, առաջատար խորհրդատուի, ավագ հարկադիր կատարողի, հարկադիր կատարողի պաշտոն զբաղեցնող անձանց) միջին վարձատրությունը հարկերի և պարտադիր այլ վճարների ներառմամբ ներկայումս կազմում է շուրջ 180․000 ՀՀ դրամ։ 
2022 թվականի օգոստոս ամսին պետական բյուջեում կատարված վերաբաշխման արդյունքում Հարկադիր կատարումն ապահովող ծառայությանը (այսուհետ՝ Ծառայություն) հատկացվել է լրացուցիչ 300 միլիոն դրամ՝ հարկադիր կատարողներին հատուկ առաջադրանքների և/կամ որակյալ աշխատանքի համար պարգևատրելու նպատակով։ Պետական բյուջեում կատարված վերաբաշխման արդյունքում Ծառայությունում 2022 թվականի օգոստոս-դեկտեմբեր ամիսներին պիլոտային ծրագրով ներդրվել է պարգևատրման արդյունքահեն համակարգ։ 
Մինչ 2022 թվականը հարկադիր կատարողի աշխատանքի վարձատրությունը որևէ կերպ կապված չէր վերջինիս կողմից կատարված փաստացի աշխատանքի արդյունավետության հետ, մինչդեռ հարկադիր կատարողի պատշաճ և արդյունքահեն վարձատրությունը հարկադիր կատարման համակարգի արդյունավետության ամենակարևոր տարրերից է․ սա բազմիցս ամրագրվել է նաև հարկադիր կատարմանը վերաբերող միջազգային մի շարք փաստաթղթերում։
Պարգևատրման արդյունքահեն համակարգի ներդրման անհրաժեշտությունը բխում է Կառավարության 2021-2026 թվականների գործունեության միջոցառումների ծրագրով ամրագրված՝ հարկադիր կատարման համակարգի արդյունավետության բարձրացման, ինչպես նաև Դատական և իրավական բարեփոխումների ռազմավարությունից բխող գործունեության միջոցառումների ծրագրով ամրագրված՝ Հարկադիր կատարումն ապահովող ծառայության նոր մոդելի ներդրման և հարկադիր կատարման ապահովման նոր օրենսդրական փաթեթի մշակման միջոցառումներից, որոնց շրջանակում որպես թիրախային ցուցանիշ նախատեսվել է Ծառայության ընդհանուր միջին աշխատավարձի՝ ելակետային դրության համեմատությամբ առնվազն 50 տոկոսով բարձրացումը։ Համակարգի ներդրման անհրաժեշտությունը պայմանավորված է նաև նրանով, 
Արդարադատության նախարարի հրամանով 20․09․2022թ․ N 576-Լ հաստատվել և 26․10․2022թ․ N 669-Լ փոփոխվել է հարկադիր կատարողներին հատուկ առաջադրանքների և/կամ որակյալ աշխատանքի համար պարգևատրման չափի հաշվարկման մեթոդաբանությունը և կարգը, որով սահմանվել են այն թիրախային արդյունքային ցուցիչները, որոնց հիման վրա յուրաքանչյուր ամսվա համար հաշվարկվում է հարկադիր կատարողի միավորների հանրագումարը և վերջինիս վճարման ենթակա պարգևատրման չափը։ Պարգևատրման ցուցիչներն ընտրվել են՝ հիմքում դնելով կոնկրետ գործողությունների ուղղակի ազդեցությունը կատարողական վարույթի արդյունավետության վրա՝ խրախուսելու համար թիրախային գործողությունների կատարումը, ապահովելու թիմային և անհատական արդյունավետ աշխատանքը։ Հարկ է նշել, որ ցուցիչները տարբերվում են հարկադիր կատարողների կիսամյակային կատարողականի գնահատման համար նախատեսված ցուցիչներից, ինչպիսի պայմաններում բացառվել է միևնույն ցուցանիշի հաշվարկման հիման վրա հարկադիր կատարողների կրկնակի պարգևատրումը։
Արդարադատության նախարարի հիման վրա Գլխավոր հարկադիր կատարողի հանձնարարականով հաստատվել է պարգևատրման արդյունքահեն համակարգի շրջանակում յուրաքանչյուր ամսվա համար Ծառայության առանձին բաժինների կողմից մեթոդաբանությամբ ամրագրված ցուցիչների վերաբերյալ տեղեկատվության հաշվառման, շրջանառության և ամփոփման կարգը և ժամկետները, սահմանվել են հստակ ձևաչափեր, որոնք դետալային արտացոլում են յուրաքանչյուր ամսվա ընթացքում յուրաքանչյուր հարկադիր կատարողի համար հաշվարկված միավորների գոյացումը։
Պիլոտային ծրագրով ներդրված պարգևատրման արդյունքահեն համակարգն իր գործողության 5 ամիսների ընթացքում շրջադարձային դրական ազդեցություն է ունեցել հարկադիր կատարողների աշխատանքի արդյունավետության, մոտիվացիայի բարձրացման և սոցիալական վիճակի բարելավման տեսանկյունից։ Համակարգի ներդրման արդյունքները խիստ ոգևորող են (oրինակ՝ հոկտեմբեր ամսվա ընթացքում մեկ հարկադիր կատարողի հարկադիր կատարողի ստացած փաստացի վարձատրությունը(աշխատավարձի հետ մեկտեղ) կազմել է 615․675 ՀՀ դրամ, երկուսինը՝ շուրջ 580․000 դրամ)։
Պարգևատրման արդյունքահեն համակարգի ներդրման դրական արդյունքներն ակնհայտ են։ Մասնավորապես, պիլոտային կարգով ներդրված պարգևատրման արդյունքահեն համակարգի արդյունքում 2022 թվականի օգոստոս-դեկտեմբեր ամիսներին պահանջատերերի օգտին բռնագանձվել է 25.333.971.774 դրամ, որը 2021թ․ նույն ժամանակահատվածի ցուցանիշը գերազանցում է 48%-ով։ Նույն ժամանակահատվածում որպես կատարողական գործողությունների կատարման ծախս բռնագանձվել է 1.446.175.682 դրամ(փոխանցվել է պետական բյուջե), որը 2021թ․ նույն ժամանակահատվածի ցուցանիշը գերազանցում է 49%-ով։ Շեշտակի աճել են հարկադիր կատարողների կողմից կատարված գույքագրումների և գույքագրման արդյունքում բռնագանձման ենթակա գույքի հայտնաբերման ցուցանիշները (1090 դեպք), գույքը հարկադիր էլեկտրոնային աճուրդով իրացնելու մասին որոշումների, փորձագետին գույքի տրամադրման (անշարժ գույքի հասանելիության ապահովման), անշարժ գույքի տարածք հարկադրաբար մուտք գործելու ցուցանիշները։
Նշվածի լույսի ներքո սույն Նախագծով առաջարկվում է «Հայաստանի Հանրապետության 2023 թվականի պետական բյուջեի մասին» ՀՀ օրենքում փոփոխություններ և Հայաստանի Հանրապետության կառավարության 2022 թվականի դեկտեմբերի 29-ի N 2111-ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծում կատարել փոփոխություններ, որով 400 մլն դրամ գումարի չափով կավելացվի Հարկադիր կատարումն ապահովող ծառայությանը հատկացված դրամական միջոցները։ Գումարի հատկացումը նախատեսվում է իրականացնել մի մասը՝ 120․0 մլն դրամը՝ Եվրոպական միությունից ստացված «Աջակցություն Հայաստանում դատական ոլորտի բարեփոխումների իրականացմանը» դրամաշնորհային ծրագրի 2023 թվականի հունվարի 1-ի դրությամբ չօգտագործված մնացորդի հաշվին, իսկ 280․0 մլն դրամը 1228 ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառմամբ նախատեսված գումարի վերաբաշխմամբ, քանի որ Արդարադատության թաղամասի կառուցման շուրջ քննարկումները շարունակվում են և դեռ վերջնականապես չեն ավարտվել։  

2․ Կարգավորման նպատակը, ակնկալվող արդյունքները
Նախագծի ընդունման արդյունքում հնարավորություն կստեղծվի նպաստել Հակրադիր կատարումն ապահովող ծառայությունում բարեփոխումների իրականացմանը, ինչպես նաև բարձրացնել կատարողական գործողությունների արդյունավետության ներկայիս մակարդակը, ինչն էլ իր հերթին կհանգեցնի կատարման ենթակա ակտերի ժամանակին, պատշաճ կատարելուն և «Դատական ակտերի հարկադիր կատարման մասին» ՀՀ օրենքի 67-րդ հոդվածի հիման վրա պետական բյուջե փոխանցվող գանձվող կատարողական գործողությունների ծախսերի  ավելացմանը:

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:
	5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 	
Նախագիծը բխում է ՀՀ կառավարության 2021 թվականի օգոստոսի 18-ի N 1363 - Ա որոշմամբ հաստատված՝ Հայաստանի Հանրապետության կառավարության 2021-2026թթ․ ծրագրի 5․3 կետով սահմանված՝ հարկադիր կատարման ոլորտի համընդհանուր բարեփոխման նպատակից: 
Նախագծի ընդունման անհրաժեշտությունը պայմանավորված է ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի 19-րդ կետով սահմանված՝ կատարողական վարույթի արդյունավետության բարձրացման միջոցառման իրականացմամբ։

